
Әдипләребез иҗатында – туган ягым кешеләре
Эшне башкарды: Татарстан Республикасы

Әтнә муниципаль районы Күңгәр гомуми

урта белем бирү мәктәбенең 10 нчы сый-
ныф укучысы Вәлиева Әлфия Хәлил кызы

Февраль, 2008 нче ел
Эчтәлек
1. Кереш.

2. Туган төбәгебез кешеләре – прозаикларыбыз иҗатында.
3. С.Хәким иҗатында – авылдашлары.

4. С.Шакир иҗатында – якташлар.

5. Н.Мадьяров иҗатында – авылдашлары.
6. Якташларыбыз – Ф.Зыятдинова иҗатында.

7. Йомгак.
Кереш
Туган җирем, сиңа бирермен мин

Хисләремнең иң-иң татлысын.

                                    С.Хәким

    Туган ягым, туган авылым! Һәркем үз ягын матур итеп, аны үз мәхәббәте бе-лән баетып, шигъри бизәкләргә төреп, ямьләндереп күрә. Аның гүзәллегенә, ке-шеләренә  соклана, алар белән хаклы рәвештә горурлана. Шуңа да  Туган як җырларга күчкән, аның турында язучылар күләмле әсәрләр иҗат иткәннәр. Мөхәммәт Мәһдиевнең ”Торналар төшкән җирдә”, Гомәр Бәшировның “Туган ягым - яшел бишек” повестьлары туган як һәм аның кешеләренә багышланган. Гадел Кутуй “Сагыну” нәсерендә чит илдә йөргән солдатның туган ягын сагынуын сурәтли... 
    ”Казан арты... Тукай... Шунда тудым, шунда үстем... Шул якның хисләре белән яшәдем”,- дип язган С.Хәким. Әйе, якташ язучыларыбыз иҗатында туган якның матурлыгын, кешеләренең күркәм сыйфатларын, гореф-гадәтләрен,  табигате-нең байлыгын – муллыгын  күрсәтеп язган шигырьләр һәм чәчмә әсәрләр күп. Мин аларны бик яратып укып чыктым һәм  туган төбәгебез кешеләренә багышланганнарын аерым тупладым. 

1.Туган төбәгебез кешеләре – прозаикларыбыз иҗатында.

   Күренекле шәхесебез Ш.Мәрҗани үзенең “Мөстәфадел-әхбар фи әхвали Казан вә Болгар” дигән китабында хөрмәтле бабасы Сөбхан бине Габделкәрим әл-Мәрҗани, Оры авылы меллалары Хөсәен бине Габделкәрим бине Ярмөхәммәд, Хәбибулла бине әл-Хөсәен бине Габделкәрим, Җанык Шашысы (Яңа Шашы) мелласы Мөхсин бине Биккол бине Ибраһим һәм башка шәхесләребез турында  күп мәгълүмат калдырган.

   Радик Фәизов “Ике әни” повестенда, “Батыр әйтте”, “Юл чаты”, “Сагыш төсләре сары”, “Тимерче” һәм башка хикәяләрендә туган авылын, аның кеше-ләрен яратып, кайбер очракта дусларча көлеп тә тасвирлый. Миңа аеруча “Ике әни” повесте көчле тәэсир итте. Гадәттә, һәркемнең әнисе берәү генә була. Тик тормыш дигән бу бик катлаулы иҗтимагый күренештә табигать үзе куйган бу катгый кагыйдәдән дә тайпылу бар шул. Кайберәүләрнең әнисе икәү, сирәк очракларда аннан да күбрәк булырга мөмкин икән. Радик Фәизовның да әнисе икәү булган. Ул аларның икесен дә яраткан, хөрмәт иткән. Шуларның берсе –минем авылдашым Зәкия апа. Аның шундый олы җанлы, ятимнәрне үз балаларыдай якын күрүче, мәрхәмәтле, искиткеч ягымлы һәм кешелекле булуы миндә ихтирам хисләре уятты, күзләремнән яшьләр китерде.

   40 ел буе күмәк хуҗалык рәисе булып эшләгән авылдашым, язучы Фәйзи ага Галиев “Икмәк язмышы”, “Авылым гадәтләре” повестьларында колхоз тари-хын, чор авырлыкларын ничек итеп җиңүләрен, авылдашларының хезмәтен, бер - берсенә мөнәсәбәтен, әхлакый сыйфатларын ачып бирә.  Биредә минем әбием, бабаем, күршеләрем тасвирланган, шуңа күрә дә бу әсәрләрне аеруча яратып укыдым. Алар минем күңелемдә авылдашларыма карата зур хөрмәт хисләре уяттылар. ”..Әвендә сугу эшендә, берсендә – Усман абый Зарипов, икенчесендә – Гөләндәм апа Таҗиева, өченчесендә Галимҗанова Галия эшләде. Җилгәргечләрне көне буе кул белән әйләндерәләр иде. Хатын-кызларның куллары ойый, бармаклары кабара, сытылып сулар чыга иде.
    Җилгәргечтә эшләгән вакытта, әни, өйгә кайтып, аш пешереп ашый башлагач, әллә нишләде. Тәлинкәдән ашын ала да алдына сала, ала да алдына сала, үзе авызын ачып тора. Мин, бик аптырап:

· Әни, нишләп син ашыңны алдыңа саласың?- дип дәшкән идем, сискәнеп 

башын күтәрде. Ул йоклап киткән булган икән.”
2. С.Хәким иҗатында – авылдашлары.

    Сибгат ага Хәкимнең “Авыл сөйли” шигыре Күлле Киме күмәк хуҗа-лыгының элекке рәисе Фәхриев Садрига багышлана. Биредә ул игенченең тырыш хезмәтен, йокысыз төннәрен, мул уңышка керсез сөенүләрен күрсәтә:

Ул басулар буйлап китә аннан, 

Карап йөрү кырны – бер йола.

Әйбәт икән иген – сөенә һаман,

Начар икән иген – борчыла.

Үзе корган кыр станнарының

Урыннарын карап уза ул.

Үзе салган фермаларга керә,

Сөя, сыйпый ферма бозавын.

   Шундый авыл җанлы кешенең язмышы фаҗигале тәмамлануына борчыла:

Харап итте утыз җиденче ел,

Кешенең дә алтын, асылы...

Сөйләшә шул хакта юл аркылы

Арыш кыры, бодай басуы. 

  Хәзерге көндә Фәхриев Садри абыйның туганнары читтә, Күлле Киме авы-лында аның нәселеннән берәү дә яшәми.

   Һөнәр ияләренә багышлап язылган тагын бер шигыре  -  “Балта остасы”. Бу һөнәрнең никадәр авыр һәм җаваплы булуын шигырьнең беренче юлларыннан ук күреп була:
Янтаеп тора иңбашы,

Электән калган, диләр,

Ул якка бүрәнәләрнең
Авырын салган, диләр.

Юнырга, балта чабарга

Бик иртә тотынган ул,

Кул җаен сынап караган

                                         Әүвәл үз йортыннан ул. 
“Тәрәзә рамнары” исемле шигырендә  Гыйльметдин останың эшен болай дип мактый:

Гыйльметдин ясый ул

Тәрәзә рамнары, 

Керә дә утыра

Авылның таңнары.

Уздыра остасын

Казанның, Өфенең...

Керә дә утыра

Шул килеш офыгың.
    Балта остасы  Гыйльметдин абыйның ике улы була. Кызганычка каршы, улы Фоат вафат инде, ә  Тәвил туган авылында яши, балалар үстерә. Әтисенең һөнә-рен дәвам итмәсә дә,  балта эшен белеп башкара. 
   “Туры Газзә” шигырендә авыл халкының авырлыклар алдында сынмавын, һәрвакыт ярдәм итәрдәй изге күңелле, акыллы фикерле кешеләр булуы белән горурланып яза.

Туры Газзә диләр иде аны,

Кем үз зарын аңа түкмәде,

Әмма бер дә җене сөйми иде

Гайбәтне һәм юк-бар үпкәне...
...Кем тормышын көйгә салмады ул,

Ирнең хәтта азып-тузганы

Тәүбә итте Газзә каршысында,
Юк, икенче судка узмады...
   Күренекле якташларыбыз поэзиясендә сугыш фаҗигасе, сугыш китергән бә-ла-казалар – үзәк мотивларның  берсе. Ирен һәм газиз улын югалткан, сугыш-тан соң улының каберен эзләп тапкан ана хәсрәтен һич тә онытырлык түгел.

Батырлар кая киткән?

Бик авыр еллар үткән...

Матчага кыстырылган

Дүрт кәгазь кибеп беткән.

Яраннар чәчәк аткан,

Тик ана уйга баткан,
 Өч малаен, ирен ул

Изге яуда югалткан.

                          (“Яраннар чәчәк аткан”).  
    Сугышта төрле хәлләр була. 1944 нче елда Прут шәһәрендә язган “Гарәфи дус” исемле шигырен авылдашы белән очрашуы шатлыгыннан  яза.
Сөйлим аңа фронт тормышының

Миңа таныш булган якларын,

Сугыш-сугыш инде, бәйрәм түгел,

Булгалый, дип, төрле чакларың.

                               Бергә булу әйбәт булды, диеп,

                              Сораулары ана теленнән

 Яудыра ул, имеш, аңлатып бир:

 “Ничек исән калдың үлемнән?”

   “Һөҗүм алдыннан” шигырендә сугышчыларның аз гына булса да шаярып алуларын сурәтли:

-Үзгәрдең, Гайфи, авылда                        
Болай мут түгел идең,

Кимсенеп кәефең җибәрмә,

Егет, ут түгел идең.

Ни булды сиңа?

-Шаярма
Төрттереп әйтеп куеп;

Үлсәм, әй, килми ятасым

Тормышның ямен җуеп.
    С. Хәким “Артиллерист Гыйльфан” шигырендә сугыштан исән-сау кайткан Гыйльфан бабайны хөрмәтли.

Авылда бар микән шул шәфәкъкә

Күп караучы кеше Гыйльфаннан,

Үткән гомер үкенечле түгел,

Сау-исән сау булып ил калган.

   “Почта егете” шигырен авылдашы Касыйм абыйга, “Рәшидә сукмагы”н сыер савучы Рәшидә апага багышлаган. Касыйм абый – шагыйрь Ф. Гайсинның җиз-нәсе. Аның улы авылда яши, мәктәптә ат җигә. Рәшидә апаның балалары читтә гомер итә.

3. С. Шакир иҗатында – якташлар.

    Самат Шакирның “Бабамның медальләре”исемле кыска гына шигырендә дә мондый кешене  күреп була:

Бабамның медальләре күп,

Яңа костюмы тулы.

Тик бабамның – разведчикның

Терсәктән юк сул кулы.

    Шушы ук шигырендә татар халкының тыйнаклыгын да күрсәтеп уза:

...Мин сокланып карыйм аңа

Баһадир безнең бабай!

Әмма үзе бик аз сүзле,

Мактанмый бер дә алай.

    Самат Шакир “Алар сафта” дигән җыентыгында, Бөек Ватан сугышында югалган шагыйрьләрнең әсәрләрен табып, халкыбызга җиткерә. Утызлап ша-гыйрьнең тормыш юлы, әсәрләре урын алган китапта. Бу изге эш олы мактауга ия һәм аны сугышта һәлак булган әдипләребезне сафка бастыру дип атап була. Ул “Мәңгәр егете” хикәясендә Мәңгәр авылы егете Нургали Аблаевның Ста-линград өчен барган көрәшләрдә күрсәткән батырлыгы турында, “Өшкәтә еге-те” поэмасында якташыбыз Габдрахман Вәлитов турында яза. Аның шулай ук Күлле Киме авылының җырчы кызына багышланган “Хәтимә”, укытучысына багышланган “Һидият абый” шигырьләре бар.
   Безнең Әтнә ягы хатыннары борынгыдан сабырлыгы, эшчәнлеге, тыйнаклыгы белән аерылып тора. “Татар хатыны” исемле шигырендә моны күрергә була:

Бармак очы белән генә

Чеметеп тотып яулык почмагын,

Үзебезнең Казан артында син,

Татар хатыны, күпме очрадың...

4. Н. Мадьяров иҗатында – авылдашлары.

    Н. Мадьяров та иҗатында  туган як кешеләренә дан җырлый. “Алмагачлар чәчәктә” исемле шигырен әтисе Гәрәй Мөхәммәдьяров истәлегенә багышлап, ул утырткан агачларның матурлыгын, кеше тормышы өчен әһәмиятен ачып бирә:

Кырларда, кырларда

Никадәр полоса!

Төбәлеп карасаң,

Күзләрең камаша.

Никадәр гүзәллек,

Никадәр шигърият!

Аларны ул үзе

Утыртты лабаса.

      Гәрәй абый бик эшчән, тиктормас кеше булган. Агачлар, аеруча алмагач- ларны күпләп утырткан. Аның өй тирәләрендә төрле агачлар үскән. Йорт ниге-зендә хәзерге көндә шушы агачлар үсә, балалары читтә яши. Авылда  Әлфия апасы кызы һәм оныклары белән гомер кичерә.
    “Балта остасы” исемле шигырендә оста һөнәр ияләрен мактый:
Осталарның остасы ул,

Эшләгәндә ут уйната.
Кулларына күз сал әле,

Биеп кенә тора балта.

   Һәр авылның җор телле, шаян кешесе була торгандыр. Н. Мадьяров авылда-шы Гәрәй абыйның мәзәкләрен туплап, яратып бастырып чыгара. Бу абыйның хатыны да үзе кебек сүзгә оста, юморга бай булган. Кызганычка каршы, алар-ның балалары булмаган.
5. Якташларыбыз -   Ф. Зыятдинова иҗатында.

   Ф. Зыятдинова “Кайгырмагыз, каеннар” шигырен үзенең әбисе Гөлмәрфуга апага багышлый, аның җанының сафлыгын, авыл әбиләренә хас чиста күңелен, изгелеген күрсәтә; сабырлыгына һәм тормыш авырлыкларына карамыйча, ак күңелле булып калуына ихлас соклана, бу образны табигать белән янәшә куя:

Ап-ак иде кигән киемнәрең...

Күбәләктәй җаның ак иде.

Изге җаннар иртә китә җирдән,-

Иртә киттең син дә, әбием.

Ә сурәтең яши күңелемдә.
Кабереңдә үсә кушкаен,-

Сине сагынып, әнә, яшьләр түгә

Хәзер инде алар яз саен.

   Шагыйрә үзенә авыр булган чакларында әнисенә мөрәҗәгать итә:
И әнием!

Үзеңдәге чиксез түземлекнең

Бер өлешен

Миңа бирсәң иде;

Син бит юмарт,

Бик тә юмарт кеше,

Бүтән вакытлардагыча:

“Ал, ал, кызым,

Миңа калганы да җитә”,-

Дисәң иде...

И әнием. (“И, әнием”)
Йомгак.

   Туган җиренең туфрагын, үз халкының күкрәк җылысын йөрәк ите белән той-маган әдип кеше йөрәгенә үтеп керә алмый. Безнең як язучылары үзләрен туган авылының, үз халкының бер күзәнәге итеп тоя һәм укучыны да шуңа өйрәтә. Аларның әсәрләре аша без үз төбәгебезне яратырга, аның кешеләре белән горурланырга өйрәнәбез. Якташларыбызның матур сыйфатларын үзебездә булдырырга омтылабыз.

